
  Ágrip 

Þessi greinagerð tilheyrir meistaraverkefni mínu í hagnýtri menningarmiðlun við Háskóla 

Íslands og fjallar um vinnsluferli miðlunarhluta verkefnisins. Miðlunarleiðin sem valin var er 

heimildamynd sem hefur fengið nafnið  Garngraff í Reykjavík og fjallar hún um garngraff 

sem götulist, tilgang þess og prjónarætur. Auk þess að fjalla um aðdraganda verkefnisins, 

rannsóknarspurningar varðandi efnisvalið og sjálft vinnuferlið er greint frá því hvernig greina 

megi myndina. Einnig er hugað að ýmsum miðlunarleiðum og rök færð fyrir vali á 

miðlunarleið og aðrir miðlunarmöguleikar eru skoðaðir. Myndin er 20 mínútur og byggist á 

viðtölum við fjóra einstaklinga ásamt myndefni af viðburðum, ljósmyndum og fleiru. 

1. Inngangur 

 

Ég hóf nám í hagnýtri menningarmiðlun við Háskóla Íslands árið 2010 og er þessi greinagerð 

hluti af lokaverkefni mínu. Mig langar að miðla því til almennings hvað garngraff er, af 

hverju það er framkvæmt og hvaðan það á rætur sínar að rekja. Ég vil vekja athygli á því og 

tilverurétti þess. Pólitískum skírskotunum jafnt sem fagurfræðilegum. Til þess að gera það vil 

ég nýta mér það sem ég hef lært og tileinkað mér í námi mínu í hagnýtri menningarmiðlun. 

Ég lagði af stað með nokkrar rannsóknarspurningar í farteskinu, bæði sem snúa að 

garngraffinu sjálfu og svo við greiningu myndarinnar og mun reyna að svara þeim í 

greinagerðinni. Spurningarnar eru: Hver er fræðilegur tilgangur myndarinnar? Hvernig var 

vinnuferlið? Hvernig er myndin flokkuð samkvæmt kenningum Bills Nichols og Þorsteins 

Helgasonar? Hvaða miðill er bestur til þess fallinn að miðla viðtölum og rannsókn á 

garngraffi.  

Ég var ekki búin að ákveða hvað ég ætlaði að fjalla um í lokaverkefni þegar ég hóf nám í 

hagnýtri menningarmiðlun. Ég hef lært margt nýtt og tileinkað mér margar nýjar aðferðir 

síðan og vildi spreyta mig í heimildamyndagerð vegna þess að mér fannst það henta efninu 

sem varð fyrir valinu. Þrátt fyrir að ég hefði ekki mikla reynslu af  þeim miðli. Ég hafði áður 

velt fyrir mér öðrum verkefnum og var jafnvel komin af stað við vinnslu bókar um 

undirgöngin í Kópavogi og menninguna sem þar varð til en fannst efnið ekki kveikja nógu 

mikinn neista í mér til að mig langaði að halda því til streytu. Áður höfðum við Emilía Ásta 

Örlygsdóttir gert stutta heimildamynd um garngraff í námskeiði um gerð heimildamynda  hjá 

Höllu Kristínu Einarsdóttur og kviknaði þar áhugi minn á því að halda áfram þar sem frá var 

horfið og gera efninu lengri og betri skil. Mikill uppgangur hefur verið í prjónagraffi hér á 

landi en þetta er ung grein hérlendis þrátt fyrir að hún eigi sér lengri sögu erlendis. Mér fannst 

tilvalið að velja þetta efni á þessum tímapunkti þegar það er að ryðja sér til rúms. Íslenskar 

heimildir eru af skornum skammti en erlendis hafa verið skrifaðar bækur um efnið ásamt því 

að nokkrir fræðimenn hafi gert efninu skil. Kvikmyndin er miðill sem skilar litagleði 

prjónagraffsins vel til áhorfandans. Ég hafði einnig haft í huga að skrifa bók um efnið en 

fannst heimildamynd vera eitthvað nýtt sem gæti einnig náð til fleiri áhorfenda. Að auki hef 

ég í hyggju að nota myndina sem kynningarefni í styrkumsókn minni til Nordisk Kulturfond 

um styrk til þess að gera garngraffi á Norðurlöndunum skil. Á Norðurlöndunum og 

sérstaklega í Svíþjóð og Danmörku er mikil gróska í garngraffi um þessar mundir.  



 

Mig langar að þakka öllum þeim sem studdu mig við gerð þessarar myndar, fjölskyldu minni, 

viðmælendum og öllum þeim gröffurum sem lögðu hönd á plóg. Einnig vil ég þakka 

leiðbeinundum  mínum Höllu Kristínu Einarsdóttur og Eggerti Þór Bernharðssyni fyrir góð 

ráð.  

 

 

 

 

 

 

 

 

 

 

 

 

 

 

 

 

 



2.Verkefnið 

2.1 Tengsl mín við efnið 

Hannyrðir hafa lengi verið mér hugleiknar. Ég á margar formæður sem voru miklar 

hannyrðakonur. Amma mín kenndi mér að prjóna þegar ég var fimm ára og síðan hef ég haft 

gaman af því að grípa í prjónana í frítíma mínum. Eftir að fyrirtækið sem ég starfaði hjá lagði 

upp laupana í febrúar 2009 tók við tími hjá mér þar sem ég þurfti að finna mér ný verkefni. 

Úr varð að ég hannaði skartgripalínu þar sem uppistaðan er hekl. Línuna kalla ég Dýrindi og 

hef selt hana allar götur síðan í nokkrum verslunum í Reykjavík og á Akureyri og tekið þátt í 

sýningum bæði hér á landi og erlendis. Ég held að ég hafi fyrst kynnst garngraffi á netinu líkt 

og margir aðrir en þegar Ilmur Dögg Gísladóttir setti upp sýninguna Lykkjur: norræn 

prjónalist árið 2010 í Norræna húsinu opnuðust augu mín ennfremur fyrir þessari 

skemmtilegu nálgun þar sem prjón og hekl er sett í nýtt samhengi.  

 

 

2.2 Inngangur að garngraffi 

Engin opinber skilgreining er til á því fyrirbæri sem gengur undir nafninu garngraff (e. Yarn 

graffiti) eða prjónagraff (e. Knit graffiti). Verknaðurinn gengur út á að hekla eða prjóna 

eitthvað og skilja það eftir í almannarýminu, t.d. utan um tré eða ljósastaura, þ.e. að taka sér 

rými í umhverfinu og skreyta það með garni. Garngraff er yfirleitt flokkað sem götulist og 

sækir sér innblástur í hefðbundið graffiti. Í bókinni Yarnbombing: The Art of Crochet and 

Knit Graffiti er það útskýrt svo: „Garngraff á sér mismunandi birtingarmyndir en í þeim renna 

saman innsetning, saumaskapur og götulist. Almennt snýst það um að festa handgerðan hlut á 

staura eða að skilja þá eftir í landslaginu. Þetta er þó breytilegt eftir listamönnum því 

garngraffið sjálft getur verið eins breytilegt og listamennirnir eru margir.“
1
  Stærðin getur líka 

verið allt frá litlum hólk utan um handrið upp í risastór verk sem hylja heilu strætisvagnana 

eða brýrnar.   

Prjón og hekl hefur í gegnum tíðina yfirleitt verið notað til að framleiða flíkur, teppi og annað 

slíkt. Hannyrðir af þessu tagi voru ekki tengdar við áhugamál heldur sem ýtrasta nauðsyn og 

nýtni allt fram á 8. áratug 20. aldar á vesturlöndum. Nú til dags er prjón og hekl í hinu 

                                                           
1
 Moore, Mandy og Leanne Prain, Yarnbombing, bls. 17. 



vestræna samfélagi yfirleitt talið til  áhugamáls, eitthvað sem fólk gerir sér til gamans. 

Garngraff getur varla talist til nytjalistar og eru ástæður þess að fólk byrjar að graffa líklega  

margar. Garngraffið gefur samt sem áður gerandanum tækifæri til að tjá sig því verkefnin 

geta bæði verið falleg, ögrandi og skemmtileg. Bæði fyrir graffarann sjálfan og þann sem á 

það horfir.
2
  

Margir garngraffarar hafa ákveðinn tilgang með verkum sínum og eru meðvitað eða 

ómeðvitað að tjá ákveðið andóf við ráðagerðum valdahafanna með því að færa heimilisiðnað 

sinn út í almannarými án þess að spyrja kóng eða prest um leyfi. Garngraffarar eru þannig 

margir að benda á mikilvægi þátttöku kvenna og gilda þeirra í samfélaginu og tjá sig um 

borgarskipulag eða gefa í skyn hvernig þeir vilja hafa nærumhverfið sitt. Graffarinn tekur á 

þann hátt þátt í samtali við almannarýmið og sitt nánasta umhverfi. Það að nýta sér 

almannarými og leggja jafnvel áherslu á staðsetninguna með það í huga að koma ákveðnum 

skilaboðum á framfæri er einmitt eitt einkenni götulistar.  

Internetið gegnir gríðarlega miklu hlutverki í gjörningi garngraffarans því að oftar en ekki 

hefur graffið stuttan líftíma. Með því að taka myndir af garngraffinu og deila þeim á 

internetinu lengir hann líftíma graffsins og tengir saman garngraffara út um allan heim ásamt 

því að koma skilaboðum graffsins á framfæri á alþjóðavísu. 

 

2.5 Prjón og kvenréttindabarátta í sögulegu samhengi 

Í meira en tvö hundruð ár hefur handverk verið notað í þeim tilgangi að mótmæla og ganga 

sumir meira að segja svo langt að halda því fram að hægt sé að nota það til að breyta 

heiminum.
3
 Handverk á borð við prjón og hekl er álitið heimilislegt, hlýtt og fínlegt og 

þarmeð kvenlægt, eitthvað sem ömmur stunda.  

Á undanförnum árum hefur verið fróðlegt að fylgjast með því hvernig prjón og hekl hefur 

breyst úr því að vera hálf skammarleg iðja yfir í útbreidda og vinsæla iðju ungra kvenna á 

vesturlöndum. Fyrir um það bil tíu árum þótti mjög töff að kunna ekki að prjóna. Að prjóna 

bar vott um að konan væri ennþá föst í viðjum karlaveldis, þ.e. sæti heima að laga mat og 

prjóna. Þetta tengist að sjálfsögðu réttindabaráttu kvenna í sögulegu samhengi. Konur börðust 

fyrir því að komast út á vinnumarkaðinn og losna úr viðjum heimilisins og skilgreindum 

kvennaverkum. Hin bandaríska Debbie Stoller er ein þeirra ungu kvenna sem upplifði 

togstreytu á milli þess að vera femínisti og að vilja stunda handavinnu. Hún segir að líkt og 

aðrar ungar konur hafi hún haldið að eina leiðin til jafnréttis væri að sniðganga það sem þætti 

kvenlegt, kvenlega vinnu og athafnir.
4
 Að hennar mati var litið niður á handavinnu 

hverskonar og hún talin ómerkilegri en t.d. handverk karla. Stoller vildi hefja handavinnu 

aftur til vegs og virðingar. Hún spurði því: „ Af hverju getum við ekki öll – bæði konur og 

karlar – litið sömu augum á verk mæðra okkar og feðra.“
5
 Árið 2003 gaf Debbie Stoller svo 

út bókina Stitch‘N Bitch: The Knitters Handbook
6
 sem átti eftir að hafa  áhrif á konur út um 

allan hinn vestræna heim. Hún hvatti konur til að færa prjónaskapinn út af heimilunum og 

hittast á almannafæri á kaffihúsum o.fl til að prjóna og hekla.  

Hér á landi breyttist einnig viðhorfið til hannyrða kvenna upp úr aldamótum.  Íslenska 

lopapeysan varð upphafin á ný með snýrri kynslóð sem vildi sýna andspyrnu við 

fjöldaframleðslu og kapítalisma. Þrátt fyrir að þetta hafi gerst löngu fyrir hrun íslensku 

bankanna jukust vinsældir prjóns ennfremur við upphaf kreppunnar árið 2008. Í greininni 

„Do It Yourself“ fjallar Janelle Brown frá www.salon.com um stöðu hannyrða kvenna í 

heiminum í dag: „Sú staðreynd að prjón, saumaskapur, hekl og aðrir hæfileikar hinnar 

ánægðu húsmóður hafa verið taldir of stelpulegir til að vera framkvæmdir á almannafæri 

sannar nauðsyn þess að þeir sömu femínistar og höfnuðu  þessu kvennahandverki 

endurheimti það.“7 Í kjölfar þessarra umræðu fóru prjónarar nú að færa sig út í borgarrýmið 

til að sýna fram á málstað sinn og láta í sér heyra en með aðferð sem tengdi þá við formæður 

sínar og upphafði þeirra verk.  

Önnur samtímakona Debbie Stoller, Jean Railla, höfundur bókarinnar Get Crafty: Hip Home 

Ec.
8
 og vefsíðunnar www.getcrafty.com

9
 telur að þessi nýja stefna í feminisma gangi út á að 

nauðsynlegt sé að hver og einn þurfi ekki að velja á milli frama á vinnumarkaðnum og þess 

að njóta handavinnu eða að elda mat nú eða að hafa gaman af heimspeki og pólitík. Að þurfa 

ekki að velja milli þess að vera femíisti og að vera góð húsmóðir
10

 heldur geta valið áherslur 

sínar sjálf og verið stolt af þeim. 

2.6 Garngraffið verður til 

Talað hefur verið um að hægt sé að rekja þessa nýstárlegu nálgun í prjóni til borgarinnar 

Houston í Bandaríkjunum árið 2005. Það var Magda Sayeg sem prjónaði bút úr bláu og 

bleiku garni og saumaði utan um hurðarhún hússins beint á móti verslun sinni því henni 

leiddist litaleysið í umhverfinu. Viðbrögðin létu ekki á sér standa og í framhaldinu stofnaði 

hún hópinn Knitta sem varð fyrsti hópur garngraffara sem vitað er um. Í kjölfar Knitta komu 

svo ótal fleiri hópar og einstaklingar sem stunda garngraff. Þar má nefna hina bresku 

DeadlyKnitshade sem er stofnandi prjónahópsins Knit the City
11

, hina pólsku Olek
12

 sem 

heklar öll sín verk og sænsku stúlkurnar í Masquerade
13

 sem komu til Íslands og héldu 

graffnámskeið á prjónaráðstefnunni Lykkjur: Norræn Prjónalist í Norræna húsinu. Garngraff 

má í dag finna í flestum heimshlutum en flestir garngraffarar eru þó vesturlandabúar. 

 

2.7 Handverk og aktívismi 

Eins og fyrr segir hefur garngraffið bæði verið 

notað í þeim tilgangi að fegra umhverfið og til 

að setja fram  skoðun eða til friðsamlegra 

pólitískra mótmæla. Prjónuð eða hekluð 

mótmæli eru yfirleitt friðsamleg og valda sjaldan eyðileggingu. Þau eru hljóðlát og beitt. 

Enska hugtakið „craftivism“ hefur verið notað til að skilgreina samruna handverks og 

pólitískra mótmæla eða skilaboða. Hugtakið má rekja til Betsy Greer sem er upphafskona 

craftivism.com.
14

 Fjölmargir listamenn hafa notað prjón til að mótmæla stríðsrekstri og er ein 

af þeim hin danska Marianne Jørgensen sem vakti athygli árið 2006 þegar hún auglýsti út um 

allan heim eftir prjónuðum bútum úr bleiku garni. Bútana ætlaði hún að sauma saman og 

þekja heilan skriðdreka til að mótmæla þátttöku Dana í Íraksstríðinu. Viðbrögðin létu ekki á 

sér standa því hún fékk fjögur þúsund bleika ferhyrninga sem hún notaði til að hylja  

skriðdreka af gerðinni M24 Chaffee sem staðsettur var fyrir framan Nýlistasafnið í 

Kaupmannahöfn. Jørgensen segist líta á skriðdreka sem tákn þess sem að ryðjast yfir mörk 

annarra, en „þegar hann er þakinn bleiku verður hann algjörlega óbrynjaður og missir vald 

sitt.“
15

 Annar listamaður til að mótmæla Íraksstriðinu var Lisa Anne Auerbach. Hún bjó til 

uppskrift af vettlingum sem hétu Body Count Mittens eða Líktalningarvettlingar. Á fyrri 

vettlinginn prjónaði hún dagsetninguna þegar hún hóf verkið og svo tölu látinna bandarískra 

hermanna í Írak. Á seinni vettlinginn prjónaði hún svo byrjunardagsetningu þess vettlings og 

þann fjölda bandarískra hermanna sem látist höfðu á þeim tímapunkti.
16

  

Konur eru enn sem komið er langstærsti hópur þeirra sem nota handverk í mótmælaskyni.  

 

2.8 Íslenskt garngraff 

Hér á landi er garngraff nýtt af nálinni en líkt og margt annað á Íslandi hefur það orðið 

vinsælt á örskömmum tíma. Í ritgerð Ilmar Daggar Gísladóttur um menningarviðburðinn 

Lykkur: norræn prjónalist í Norræna 

húsinu árið 2010 segist hún telja hugtakið 

„prjónagraff“ vera nær óþekkt á Íslandi.
17

 

Hún lagði því mikla vinnu í að kynna 

hugtakið fyrir viðburðinn sjálfan. Þrátt 

fyrir það eru hugtök eins og prjónagraff 

eða garngraff ennþá mjög lítið þekkt á 

Íslandi. Líklega hefur graffað tré Tinnu 

Þórudóttur Þorvaldsdóttur í Lækjagötu vakið athygli á fyrirbærinu þegar það kom á forsíðu 

Morgunblaðsins sumarið 2011, eins og graffað tré hennar og Auðar Alfífu Ketilsdóttur við 

Ásmundarsafn sumarið 2012 en umfjöllun um það kom í fréttum RUV. Nýlega garngraffaði 

hópurinn Reykjavik Underground Yarnstormers svo strætisvagn á Menningarnótt 2012 sem 

vakti mikla athygli og var fjallað um í fréttum RUV. Áður hafði hópurinn garngraffað styttur í 

Reykjavík. Hægt og bítandi eykst því líklega meðvitund fólks um fyrirbærið. 

3.Verkferlið  

3.1 Öflun heimilda og undirbúningur 

Til að byrja með hafði ég hugsað mér að gera mynd þar sem fylgt væri eftir hópnum 

Reykjavik Underground Yarnstormers
18

 við undirbúning og framkvæmd þess að graffa heilan 

strætisvagn fyrir Menningarnótt í Reykjavík 2012. Ég setti saman handrit í grófum dráttum 

þar sem fram komu helstu tökur, umfjöllunarefni og heildarsýn. Handrit í heimildarmyndum 

eru samt sem áður oft aðeins vinnuáætlanir, uppkast að því hvernig 

kvikmyndagerðarmennirnir sjá myndina fyrir sér. Handritið átti eftir að taka stakkaskiptum í 

ferlinu því ekki er alltaf hægt að sjá fyrir hvernig hlutirnir þróast. Það var samt sem áður 

mjög gott að vera búin að móta hugmyndina með þessum hætti og í gegnum vinnuferlið 

lagaði ég þetta vinnuskjal að framvindu mála. 

Fyrst hafði ég samband við Lindu Björk Eiríksdóttur, forsprakka hópsins og féllst hún 

á að ég fylgdi henni eftir með kvikmyndavél. Ég hafði einnig samband við hópinn á 

facebook-síðu hans og lét vita að ég myndi fylgja Lindu eftir og bað hópinn um að fá að taka 

þátt í verkefninu með því að mynda það. Hópurinn féllst á það. Eftir að ég var búin að taka
19

 

upp mikið efni og byrjuð að klippa komst ég að því að efnið væri ekki til þess fallið að úr yrði 

heil stuttmynd. Þetta varð ennþá ljósara eftir fund með Höllu Kristínu Einardóttur, 

leiðbeinanda mínum.  Ég tók þá ákvörðun um að breyta um fókus og gera myndina að 

viðtalsmynd. Í framhaldinu þurfti ég að finna mér viðmælendur. Áður hafði ég tekið viðtal 

við Lindu Björk og Ilmi Dögg Gísladóttur. Við bættust Tinna Þórudóttir Þorvaldsdóttir og 

Berglind Inga Guðmundsdóttir ásamt því að ég tók ítarlegra viðtal við Lindu Björk. Eins og 

áður segir hafði ég gert stutta mynd um garngraff ásamt Emilíu Ástu Örlygsdóttur og var því 

nokkuð kunn garngraff heiminum í Reykjavík. Frekar auðvelt reyndist því að finna mér 

viðmælendur. 

Við undirbúning spurningalista þarf að hafa í huga hvert sé markmið viðtalsins, hvað hver 

viðmælandi á að leggja til myndarinnar. Lagt var upp með sama spurningalista sem viðmið í 

öllum viðtölum en svo fékk viðmælandinn að leiða viðtalið áfram eftir þörfum. Ég þekkti 

suma viðmælendur mína og hafði tekið viðtöl við þá áður sem auðveldaði mér að byggja upp 

traust á milli okkar.  Á þann hátt gat ég líka áttað mig betur á því hvaða vitneskju þeir bjuggu 

yfir og verið hnitmiðaðri í spurningum ásamt því að ræða við þá áður um spurningarnar svo 

þeir gætu undirbúið svörin sín. Mikilvægt er að viðmælandinn viti til hvers er ætlast af 

honum. Ég áttaði mig þó fljótt á að við miðlun efnis með viðtölum sem uppistöðu heimilda 

þarf að hafa í huga að þær upplýsingar sem fólk miðlar  geta verið misminni. Frásagnir í 

viðtölum sem skrásettar eru verða að heimildum. Þetta eru heimildir sem verða til við 

samvinnu spyrils og viðmælanda. Samkvæmt Miðstöð munnlegrar sögu
20

 er ýmislegt sem 

hafa þarf í huga við öflun munnlegra heimilda. Miðstöðin hefur tekið saman siðareglur sem 

ég kynnti mér og hafði að leiðarljósi.  

Ég nýtti mér reynslu mína sem blaðamaður í viðtölunum en ég hef starfað sem 

blaðamaður í mörg ár og hef því góða reynslu af því að taka viðtöl við fólk og byggja upp 

traust viðmælenda. Viðtölin tóku mislangan tíma en flest voru þau þó u.þ.b. klukkustund. Ég 

bað viðmælendur mína að taka spurninguna með inn í svarið þegar þeir svöruðu því ætlunin 

var að klippa mig út úr viðtölunum. Það gekk oftast vel þó að sumar hafi gleymt þessu í 

nokkrum svörum. Ég reyndi þá að stoppa þær af og biðja þær að endurtaka svarið en stundum 

varð svarið þá flatara og hraðar farið yfir sögu.
21

 

 

3.2 Val heimildamanna 

Viðmælendur voru valdir vegna þekkingar sinnar og reynslu af garngraffi með það í huga að 

þeir gætu lagt til mismunandi frásagnir og upplýsingar um efnið. Ekki er um auðugan garð að 

gresja á Íslandi þegar kemur að heimildamönnum um garngraff svo það var snemma ljóst 

hverjar yrðu fyrir valinu sem viðmælendur. Eftir að hafa fylgst með umræðunni um garngraff 

á facebooksíðu Reykjavik Underground Yarnstormers
22

 og vegna þess að ég hafði áður gert 

stutta mynd um garngraff þá þekkti ég til flestra viðmælendur mína. Ég notaði facebook að 

mestu leyti til að hafa samband við þá enda getur það verið þægilegt og fljótlegt þegar 

tölvupóstfang er ekki fyrir hendi. Tinnu hafði ég hitt við fyrstu upptökur okkar Emilíu Ástu í 

Gerðubergi þar sem hún hélt prjónakaffi og graffkennslu. Hún var á þeim tíma á leið til Kúbu 

og gat því ekki tekið þátt í myndinni okkar. Ég hafði því samband við hana og hún var sem 

betur fer tilbúin að vera með. Tinna hafði bent mér á Berglindi Ingu vegna sérþekkingar 

hennar og áhuga. Þær voru allar tilbúnar til að veita viðtöl en voru mismikið uppteknar svo að 

biðin eftir upptöku á sumum viðtölum var löng.  

3.3 Upptökur 

Ég fékk mest allan búnað að láni frá Háskóla Íslands. Ég notaði kvikmyndatökuvélar HDV 

Camcorder frá Sony sem ég fékk lánaðar hjá  hagnýtri  menningarmiðlun og blaða-og 

fréttamennsku. Grettir Sigurjónsson sér um þessar vélar og var mér innan handar og 

aðstoðaði mig eftir þörfum.  Ég sá um allar tökur sjálf og lenti í ýmis konar vandræðum en 

tókst með tímanum að læra betur og betur á græjurnar bæði tæknilega séð og upptökulega 

séð. Í hverri töku lærði ég eitthvað nýtt sem ég nýtti mér í þeirri næstu. Tökustaðirnir voru 

margir og ólíkir, umhverfishljóðin oft til vandræða og skilyrðin misgóð. Fyrstu alvöru 

vandræðunum lenti ég í þegar koma átti efninu úr tökuvélinni því að ég ætlaði að notast við 

tölvu í herbergi HMM. Þegar þangað var komið með vélina komst ég að því að firewire- 

snúran passaði ekki. Eftir að hafa leitað mig grunlausa ásamt því að spyrjast fyrir hjá Gretti 

komst ég að því að Háskólinn átti ekki umrædda nýrri tegund af firewire-snúru af tegundinni 

800 í stað 400. Ég endaði með að fara og kaupa mér umrædda snúru og sneri til baka sigri 

hrósandi til þess að komast að því að tölvan og vélin vildu alls ekki tala saman. Ég leitaði þá 

aftur til Grettis en hann fann ekki út úr vandamálinu. Ég tók þá til bragðs að fara niður í 

blaðamanna- og fréttamennsku herbergi og taka inn efnið í Final Cut Express en færa það 

strax yfir á flakkara án þess að eiga neitt við það. Að því loknu tók ég það inn í Final Cut Pro. 

Þetta gekk eftir. Notaði ég þennan háttinn á framvegis.  

Ljós 

Í flestum viðtölunum notast ég við dagsbirtu og var það gert með það í huga að stemningin 

yrði afslöppuð og að hún rímaði við útiveru og almannarými ásamt smá prakkaraskap því 

garngraff er yfirleitt gert í óþökk við yfirvöld þrátt fyrir að viðtökur við því séu nú oftast 

góðar. Ég notaðist þó við kastara í viðtalinu við Ilmi Dögg ásamt því að nota lýsingu við 

upptökur á prjónafundinum.  

Val á tökustöðum 

Mig langaði að láta val mitt á tökustöðum endurspegla stemninguna í myndinni og ýta undir 

umfjöllunarefnið. Garngraff er verkefni sem oftar en ekki fer fram í almenningsrými og því 

valdi ég að hafa þrjú viðtöl á slíkum stöðum. Mig langaði líka að tengja efnið við 

spreygraffiti sem það tengist óneitanlega þrátt fyrir að margt sé ólíkt með þessu tvennu. Í 



viðtali við Berglindi Ingu ber hún saman hefðbundið graffiti og garngraff. Ég vildi því hafa 

hana í þannig umhverfi. Litríku borgarumhverfi. Gott hefði verið að taka upp viðtöl við hlið 

garngraffs úti til að undirstrika fjölbreytileika þess en það reyndist ekki mögulegt því ekki er 

um mikið að velja og staðirnir buðu ekki upp á það vegna hávaða. Ég tók þó upp myndskeið 

af Tinnu við tréð sem hún skreytti í Lækjargötu og svo valdi ég að hafa annað viðtalið við 

Lindu Björk í garðinum hennar þar sem hún hafði nýlega fengið sendingu af garni til að 

graffa úr. Að mínu mat átti það vel við að velja litríka staði í stíl við litríkt graff.  

Hljóð  

Ég var svoldið brennd af því að hljóðið á fyrri stuttmynd minni um prjónagraff var ekki gott. 

Ástæða þess var einfaldlega sú að við Emilía Ásta kunnum ekki nógu vel á upptökuvélina. 

Eftir gerð myndarinnar kom í ljós að þrátt fyrir að við notuðum hljóðnema þá gleymdum við 

að slökkva á innbyggða hljóðnemanum sem alltaf tók upp umhverfishljóðin. Ég reyndi því að 

passa vel upp á að hjóðupptakan væri alltaf til fyrirmyndar þrátt fyrir að flest viðtölin færu 

fram utandyra. Ég fékk Berglindi Helgadóttur  til að aðstoða mig en hún hafði reynslu af 

hljóðupptöku frá fjöldamörgum upptökum sínum á efni fyrir vefsíðuna 

www.contemporary.is.
23

 Einnig á hún hljóðupptökutæki sem hægt er að nota eitt og sér og 

var það notað í sumum tilfellum.  

Truflanir 

Vegna þess hve oft ég tók upp viðtölin utanhúss þurftum við mörgum sinnum að stoppa og 

endurtaka efni vegna utanaðkomandi truflana. Veðrið var ekki alltaf heldur sem best og 

þurftum við að passa upp á að ekki heyrðist í roki og ekki síst að verja viðmælandann fyrir 

rokinu sem erfitt er að losna við hér á landi.  

B-roll 

Ég fór margar ferðir til að taka svokallað „b-roll“ bæði áður en ég tók viðtölin og á meðan á 

viðtölunum stóð því ég vildi að efnið endurspeglaði umræðuefnið og dýpkaði það. Markmið 

mitt var að fanga stemninguna í borgarrýminu, hráa steypu og gráa ljósastaura ásamt 

nærumhverfi okkar. Einnig vildi ég sýna ýmislegt sem bar á góma í viðtölunum.  

Tónlist 

Ég ætla að notast við tónlist í upphafi myndarinnar og enda hennar ásamt nokkrum stöðum 

inn á milli viðtala. Ég velti mikið fyrir mér hvers konar tónlist ég vildi hafa því hún mátti alls 

ekki vera of plássfrek en ekki heldur melankólísk eða of hæg. Tónlistin átti að miðla 

skemmtun, gleði og prakkaraskap og leiða áhorfandann inn í myndina. Úr varð að ég fékk vin 

minn, Þór Eldon, til liðs við mig sem vanur er að vinna kvikmyndatónlist og aðstoðaði hann 

mig við að velja lag sem hentaði anda myndarinnar vel. Lagið er með söngkonunni Láru 

Rúnarsdóttur. 

3.4 Úrvinnsla 

Ég lærði mikið af vinnu minni við verkefnið Contemporary.is sem ég vann meðfram 

lokaverkefninu. Contemporary.is er nýstofnaður vefmiðill sem sérhæfir sig í sjónrænni 

umfjöllun um  íslenska myndlist. Viðfangsefnin eru fjölbreytt, allt frá umfjöllun um 

myndlistarsýningar, viðtölum við listamenn, fræðimenn sem og áhorfendur. Verkefni mitt var 

að aðstoða við upptökur ásamt því að klippa saman stutt myndbönd. Ég lærði því mikið á 

forritið Final Cut og naut góðs af því að vinna samhliða Berglindi Helgadóttur en saman 

fundum við út úr ótal vandamálum varðandi forritið.  

Ég sá sjálf um alla klippivinnu og notaði til þess tölvu í herbergi HMM.  Einnig horfði ég á 

kennslumyndbönd á Youtube um Final Cut og leitaði ráða hjá mér fróðari mönnum og 

konum.  Að auki horfði ég á fjölmargar heimildarmyndir til að átta mig á hvernig uppbygging 

myndarinnar ætti að vera og tilfinning.  

Ég byrjaði á því að flokka efnið vandlega og grófklippa. Mér gekk ágætlega að klippa efnið 

en átti í erfiðleikum með að tengja við það efni sem ég hafði aflað mér og fann ekki góða 

heildarsýn. Útkoman varð ekki góð og þess eðlis að ég tók þá ákvörðun, og að ráðum Höllu 

Kristínar Einarsdóttur, að breyta um fókus og bætti því við töluverðu efni. Upphaflega hafði 

ég hugsað mér að myndin yrði eins konar athugunarmynd, fluga á vegg, en efnið bauð ekki 

upp á að úr því yrði nógu góð mynd. Ég sneri mér þá að því að gera viðtalsmynd sem ég 

skreytti með myndefni frá viðburðum ásamt ljósmyndum.  

3.5 Heimildir 

Fyrir utan þær heimildir sem viðtölin gáfu mér aflaði ég mér aðallega heimilda í bókum um 

efnið. Mest hefur verið skrifað um garngraff í Bandaríkjunum enda má rekja upphaf 

garngraffs þangað. Einnig fann ég fróðleik  netinu og skoðaði margar heimasíður 

garngraffara. Ég studdist við þann fróðleik sem ég hafði aflað mér í gegnum rannsóknarvinnu 



mínu þegar ég samdi spurningar fyrir 

viðmælendur mína. Ég komst fljótlega að 

því að ég kæmist ekki hjá því að nota 

ljósmyndir í myndinni þrátt fyrir að ég 

vissi að þær geta hægt á atburðarás 

myndarinnar. Til þess að geta sýnt 

fjölbreytileika prjónagraffs og ýmis 

dæmi var nauðsynlegt að nota ljósmyndir 

því að hér á landi er prjónagraff 

heimurinn ennþá lítill og á þeim tíma 

sem ég hef verið að taka upp efni sem er 

febrúar- ágúst, hef ég ekki náð að fanga á 

mynd mikið efni, aðallega vegna þess að 

ekki er mikið graffað á veturna en ég hef 

reynt að ná því á filmu sem ég hef vitað 

um á þessu tímabili. Ég bað 

heimildamenn mína ásamt konum í 

facebook-hópnum Reykjavik 

Underground Yarnstormers um leyfi að nota myndir þeirra af  eigin graffi. Einnig fékk ég 

leyfi hjá erlendum gröffurum til að nota myndir þeirra.  

 

4. Heimildamyndin sem miðlun 

Hér á eftir ætla ég að reyna að svara þeirri spurningu hvernig flokka megi myndina Garngraff 

í Reykjavík. Ég mun horfa til fræðimannanna Bills Nichols og Þorsteins Helgasonar við 

greininguna. Einnig hafði ég til hliðsjónar greiningu Björns Ægis Norðfjörð en tel hana ekki 

eiga við þessa heimildamynd vegna þess að greiningin snýr aðallega að heimildamyndum 

sem hugsaðar eru fyrir hvíta tjaldið.
24

 

Sagnfræðingurinn Þorsteinn Helgason segir í greininni „Sagan á skjánum“ að munurinn á 

heimildamyndum, fræðslumyndum og kvikmyndum felist í því að í kvikmyndum sé 

„...skáldað samkvæmt innri þörfum verksins, jafnvel í þeim myndum sem byggjast á 

heimildum.“
25

 Kvikmyndinni er ekki ætlað að segja sannleikann en með heimildamyndum er 

reynt að fanga veruleikann. Sjónarhorn kvikmynda, hvort sem það eru hemildamyndir eða 

ekki er samt alltaf túlkandi og hafa margir velt upp þeirri spurningu hvort heimildamyndir séu 

ekki alveg jafn mikill skáldskapur og aðrar kvikmyndir. Kvikmyndagerðarmaðurinn velur sér 

viðfangsefni, sjónarhorn og túlkun svo að úr verður mynd. Þorsteinn Helgason ræðir í 

fyrrnefndri grein sinni um þau óljósu mörk sem oftar en ekki eru til staðar milli kvikmynda 

og heimildamynda. Hann segir: „Sumar leiknar myndir endurskapa veruleika með allri 

nákvæmni sem hægt er að viðhafa og í sumum yfirlýstum heimildamyndum er 

„veruleikanum“ hagrætt svo mjög að segja má að hann sé sviðsettur.“
26

 Þorsteinn skiptir 

heimildamyndum í nokkra undirflokka, s.s. sögulegar heimildamyndir, ævisögur og 

fræðslumyndir. Hann útskýrir sögulegu heimildamyndina sem svo: 

Samanburður á efnisvali í heimildamyndum og fræðiritum myndu vafalaust sýna nokkurn 

mun. Engu að síður hafa sömu vindar blásið á báðum sviðum. Síðustu árin hefur þetta 

haft í för með sér að fjölgað hefur sögulegum heimildamyndum sem eru persónulegar, 

fjalla um einstaklinga og hversdagslíf. Innan ramma efnisins sem valið er geta efnistökin 

og áherslurnar verið mismunandi rétt eins og í fræðigrein eða skáldverki. Sögulegar 

heimildamyndir eru staddar miðju vegu á milli tveggja póla, sagnfræði og skáldskapar. 

Stundum verður togstreita á milli þeirra.
27

 

Í myndinni Garngraff í Reykjavík er ekkert eldra efni sett fram á kvikmyndaformi. Myndin 

fjallar um hversdagslíf, samtímaviðburði sem tengdir eru við sögu garngraffs í viðtölum við 

fræðimenn og áhugakonur um garngraff. Einnig eru sýndar ljósmyndir af liðnum 

graffviðburðum til að varpa ljósi á fyrirbærið í heild. Viðmælendurnir eru ekki allir með 

prófgráðu í viðkomandi efni og því getur verið hætta á að raunveruleiki og skáldskapur renni 

að einhverju leyti saman. Ég held að þrátt fyrir að ekki sé verið að fjalla um atburði sem 

gerðust fyrir áratugum eða -hudruðum síðan geti myndin Garngraff í Reykjavík talist til 

sögulegra heimildamynda en líkt og Þorsteinn Helgason bendir á „geta efnistökin og 

áherslurnar verið mismunandi rétt...“  Á öðrum stað lýsir hann sögulegum heimildamyndum 

sem blöndu af fræðslu, skemmtun, sannleiksleit og skáldskap. 
28

Myndin verður því vonandi 

fróðleg viðbót við þær heimildir sem til eru um garngraff sem að mestu leyti eru í formi bóka, 

ljósmynda  og færslna á internetinu.  

Sagnfræðingurinn Bill Nichols skiptir heimildamyndum upp í sex gerðir eftir því hvernig 

aðferðum þær beita:
29

  

1) Ljóðrænar heimildarmyndir (Poetic mode) einkennast af því að listræn tjáning, litir, 

form og hljóð fá stærsta hlutverkið. Persónuleg tjáning er notuð til að búa til ljóðræna 

sýn á atburði í stað þess að halda sig við staðreyndir og rökrétta framvindu. 

 

2) Í yfirlesturs-heimildarmyndum (Expository mode)  eru notuð bein ávörp eða „rödd 

guðs“ til að koma upplýsingum til áhorfandans. Þessari aðferð var oftast beitt við 

fræðslumyndir og þætti fyrir sjónvarp og sögulegar heimildarmyndir. Föðurleg rödd 

heyrist leiða áhorfandann áfram á meðan sýnd eru myndskeið. Oftast er notast við 

skrifaðan texta og er myndefnið klippt til að þjóna honum. Yfirleitt er aðeins eitt 

sjónarmið kynnt til sögunnar. 

 

 

3) Athugunar-heimildarmyndir (Observational mode) bera keim af því að 

kvikmyndagerðarmenn reyna að vera eins og flugur á vegg. Þeir hafa sem minnst 

áhrif á framvindu mála og láta sem þeir séu ekki til staðar. Þessi aðferð varð vinsæl á 

sjöunda áratug 20. aldar þegar kvikmyndatökuvélar urðu léttari og þægilegra var að 

ferðast með þær með sér. Myndirnar einkennast af löngum tökum og samræmi í hljóði 

og mynd.  

 

4) Þátttöku-heimildarmyndir (Participatory mode) einkennast af því að 

kvikmyndagerðarmaðurinn er þátttakandi og getur jafnvel haft áhrif á framvindu 

mála. Við finnum fyrir nærveru kvikmyndagerðarmannsins og getum gert ráð fyrir að 

sýn hans á viðfangsefnið hafi áhrif á efnistök. Algengasta formið eru viðtöl þar sem 

kvikmyndagerðarmaðurinn ávarpar viðfangsefnið. 

 

 

5) Í sjálfhverfu-heimildarmyndinni (Reflexive mode) er tilvist áhorfandans viðurkennd 

og er stundum talað beint til hans. Í þessari tegund mynda er leitast við að spyrja 

spurninga um réttmæti sjónarmiða, nálgunin er gagnrýnin en með því er reynt að fá 

áhorfandann til að mynda sér eigin skoðun á viðfangsefninu og vera meðvitaður um 

að í kvikmyndum á sér oft stað mötun.  

 

6) Gjörninga-heimildarmyndir (Performative mode) einkennist af því að gefið er rými 

fyrir persónulega upplifum. Tilfinningum og huglægu mati er gert hátt undir höfði því 

hér er upplifunin aðalatriðið á kostnað staðreynda. Í gjörninga-heimildarmyndinni er 

áhorfandinn ávarpaður beint en gert er ráð fyrir mismunandi upplifunum hvers og 

eins. Hér er persónuleg frásögn oft tengd við víðara þjóðfélagslegt eða pólitískt 

samhengi. Margar mismunandi kvikmyndaaðferðir eru viðurkenndar og notaðar 

óspart.  

Líkt og áður segir er myndin Garngraff  í Reykjavík  heimildarmynd sem fjallar um 

samtímaviðburði og er reynt  að skýra þá með viðtölum þar sem viðburðirnir eru settir í 

víðara samhengi, bæði þjóðfélagslegt og pólitískt og viðmælendur lýsa upplifunum sínum af 

þeim líkt og algengt er í gjörninga-heimildamyndum. Ljósmyndir og myndskeið í ætt við 

flugu á vegg eru notuð til að sýna viðburðina og mynda stemningu. Ég nota engan sögumann 

til að túlka upplýsingarnar ofan í áhorfendur.  Ég vildi ekki nota svokallaða „rödd guðs“ eða 

bein ávörp til að koma sögunni á framfæri heldur notast ég við viðtölin til að leiða 

áhorfandann áfram, myndin getur því ekki skilgreinst sem yfirlestursmynd. Ég vildi vera sem 

ósýnilegust og láta viðmælendur mína tala beint við áhorfandann. Samt sem áður er ég ekki 

alveg ósýnileg líkt og í athugunar-heimildamyndum. Þeirri aðferð reyndi ég að beita þegar ég 

fylgdi hópnum eftir í leiðangra sína og þegar ég myndaði fundi. Þá hafði ég engin áhrif á 

atburðarásina og myndaði bara það sem fyrir augu bar. Ég var samt sem áður ekki búin að 

skilgreina fyrirfram fræðilega hvernig mynd ég ætlaði að gera í upphafi en reyndi að koma 

efninu sem ég var með sem best til skila. Myndin Garngraff í Reykjavík er því bæði 

gjörninga-heimildarmynd og athugunar-heimildarmynd. Konurnar í myndinni lýsa sinni 

persónulegu reynslu af viðburðum sem þær sjálfar tóku þátt í ásamt því að ræða þá í víðara 

samhengi. Viðtölin byggjast á spurningum og eru viðmælendur leiddir áfram en hafa þó nóg 

svigrúm til þess að svara spurningunum og bæta við þær eftir geðþótta. Myndin getur samt 

sem áður ekki talist mjög tilraunakennd heldur er hún mótuð í frekar hefðbundið form. Þrátt 

fyrir það hafði ég það að leiðarljósi að forma myndina sem best til að skapa áhrif og upplifun 

í samræmi við áætlanir mínar. 

 



4.1 Miðlunarleiðir 

Ég var ekki strax viss um það hvaða miðil ég ætti að velja en hallaðist helst að bókarforminu 

til að byrja með því að ég þekki það vel og þar geta gjörningar eins og garngraff fengið að 

njóta sín í allri sinni litagleði. Hins vegar er kvikmyndin öflugur miðill sem höfðar til 

tilfinninganna og að mínu mati er garngraff miðill sem á að hafa áhrif á tilfinningar jafnt sem 

vitsmuni. Ég ætla hér að gera grein fyrir mismunandi leiðum til að miðla þeim viðtölum og 

bæði fræðilegum og persónulegum upplýsingum um garngraff sem einkenna heimildamynd 

mína. 

 

Kvikmyndir og sjónvarp 

Kvikmyndin er sjónrænn miðill sem höfðar til tilfinninganna og er því vel til þess fallinn að 

miðla sjónrænu efni.
30

 Mér fannst því kvikmyndin spennandi miðill til að miðla garngraffi. 

Garngraff vekur hýjar tilfinningar og gleði hjá fólki, minningar um ömmu og eitthvað 

notalegt og heimilislegt. Þessum tilfinningum langaði mig að reyna að koma á framfæri við 

áhorfendur ásamt því að fræða þá um hvaðan garngraffið kemur og hvað það er að segja 

okkur. Þrátt fyrir að kvikmyndaformið sé knappt og ekki sé hægt að miðla eins mörgum 

staðreyndum og í bók þá fannst mér upplifunin mikilvægari en að öll saga garngraffs kæmist 

fyrir. Í sjónvarp sækjum við bæði upplýsingar og afþreyingu og ég held að kvikmynd um 

garngraff myndi svala forvitni áhorfenda jafnt og að veita upplýsingar og afþreyingu.  

Bók 

Ég hafði hugsað mér að miðla þessu efni í bók til að byrja með og fannst það vel til þess 

fallið. Í bók er hægt að gera efninu góð og ítarleg skil skriflega, sögu þess og tilgangi ásamt 

því að miðla efninu sjónrænt í formi ljósmynda. Samt sem áður glatar bókin hluta af 

upplýsingunum sem er miðlað með hlátri, handahreyfingum og þvílíku sem gefur stemningu 

og kemur til skila tilfinningum. Þegar kom að því að velja miðil fannst mér meira spennandi 

að takast á við kvikmyndaformið því að margar bækur hafa verið gefnar út um garngraff, þó 

engin á Íslandi. En fáar kvikmyndir. Ég held líka að þó að bók myndi rata til þeirra sem 

áhugasamir eru um garngraff þá er ég ekki viss um að aðrir myndu lesa bókina og því færi 

efnið ekki eins víða.  

Sýningar 

Sýning á garngraffi væri vegna eðli þess aðeins 

sýning af ljósmyndum af garngraffi því að graffið 

missir svoldið tilgang sinn ef graffað er beint inn í 

sýningarsalinn. Garngraff er í eðli sínu ekki gert 

eftir pöntun. Hins vegar er hægt að setja upp 

sýningu líkt og Ilmur Dögg Gísladóttir gerði í 

Norræna húsinu þar sem hún beindi athygli að þeim 

listamönnum sem nota prjón í list sinni. Það er þó 

allt annar handleggur.  

 

 

Tímarits/- og blaðagreinar 

Með blaðagrein er hægt að birta myndir og viðtöl og hafa þær oft mikla útbreiðslu. Í 

blaðagrein myndi ég samt sem áður líklega þurfa að taka fyrir þrengra sjónarhorn á garngraff  

þar sem greinin, vegna lengdar, gæti aldrei verið ítarleg úttekt á garngraffi. Hægt væri samt 

sem áður að varpa ljósi á það með því að taka fyrir einstaka atburð og viðtal.  

Útvarp 

Auðvitað væri hægt að miðla garngraffi að einhverju leyti í útvarpi  en ég held að þar sé samt 

sem áður aldrei hægt að gera því nógu góð skil því að prjónagraff er sjónrænt. Þar sem ég hef 

ekki tekið námskeið í útvarpsþáttagerð kom ekki til greina að nota þann miðil. 

Vefur 

Vefur er vel til þess fallinn  til að miðla efni að þessu tagi að mínu mati. Vefurinn hefur þann 

kost að hægt er að setja inn margvíslegt efni, s.s. ljósmyndir, texta, kvikmyndir og hljóðskrár. 

Möguleikarnir eru fjölmargir. Margar vefsíður eru til um garngraff erlendis en flestar eru það 

svokallaðar blogg-síður sem miðla því sem eigandinn hefur gert en garngraffið er ekki sett í 

sögulegt samhengi eða tilgangur þess útlistaður. Margar innlendar síður fjalla um prjón 

almennt og eru sumar með garngraff sem hliðarbúgrein. Sú eina sem ég veit um sem aðeins 

fjallar um garngraff er vefsíða Reykjavik Underground Yarnstormers sem er einmitt einn af 



hópunum sem ég er að fjalla um í mínu verkefni. Mér fannst að með heimildamyndinni væri 

ég því að gera eitthvað nýtt.  Miðla garngraffi á nýjan hátt á Íslandi. Ég get samt hugsað mér 

að þetta verkefni hefði sómt sér vel á vefsíðu. 

 

4.2 Uppbygging myndarinnar 

Ég byrja á að kynna til leiks viðmælendur mína og sýni myndir til að kynna garngraff sem 

slíkt fyrir áhorfendum, hvað það er og hvernig það lítur út. Í framhaldi leiði ég áhorfendur í 

gegnum búta úr viðtölum þar sem viðmælendur mínir greina frá hvernig þeir kynntust 

garngraffi, af hverju þeir graffi, samtali þeirra við borgina, ásamt viðhorfum til garngraffs út 

frá femínisma, akvtívisma og pólitík. Ég skipti myndinni upp í kafla sem eiga samt að renna 

aðeins saman til að framvinda myndarinnar sé áreynslulaus. Á meðan á þessu stendur nota ég 

ljósmyndir og myndskeið til að undirstrika frásögn þeirra og lýsa hana með myndefni sem 

varpar skýrari ljósi á frásögnina. Það er samt sem áður ekki nóg að gera mynd sem er aðeins 

viðtöl með nokkrum ljósmyndum til skreytingar. Til þess að myndin eigi að virka, að fanga 

einhverja stemningu og miðla upplifun verður myndmálið að segja sögu. Nánast ekkert 

myndefni er til hér á landi, að mér vitandi, um garngraff nema örlítið viðtalsbrot hjá RUV sem 

ég notast við í myndinni. Ég endaði með að nota bæði  ljósmyndir sem lýstu því sem verið 

var að segja frá sem og myndefni af almenningsrýmum, húsum, götum, graffi og ýmsu sem 

mér fannst stuðla að því að rétt stemning myndaðist og hægt væri að byggja upp myndræna 

framvindu sem vekja myndi áhuga og tilfinningar hjá áhorfandanum. Þetta reyndist erfitt 

verkefni sem og að finna hvernig byrja átti myndina og enda. Ég sætti mig þó að lokum við 

að byrja hana á að kynna til leiks viðmælendur mína og enda hana á næturgraffsenum. 

 

4.3 Markhópur 

Áhugafólk um handavinnu út um allan heim er markhópur og sem eins og fyrr segir er ört 

stækkandi hópur. Ég held að garngraff höfði líka bæði til handavinnufólks sem og þeirra sem 

áhuga hafa á hvers konar aktívisma, götu- og gjörningalist. Markhópurinn ætti því að geta 

verið nokkuð stór og ná til breiðs aldurshóps þó svo að megnið séu eflaust konur því þær eru 

stærsti hópur þeirra sem áhuga hafa á garni í öllum sínum myndum. 

 



4.4 Eftirfylgni 

Ég hef í hyggju að nota þessa mynd sem kynningarmynd til þessað sækja um styrk til Nordisk 

Kulturfond til þess að gera heimildamynd um garngraff á Norðurlöndunum. Ég hef hugsað 

mér að sækja um styrk til rannsóknarverkefnis á þessari tegund af götulist þar sem formið eða 

útkoman er heimildamynd. Einnig mun ég að sjálfsögðu halda sýningu á myndinni fyrir þá 

sem koma vilja. Ég hef ekki ennþá tekið ákvörðun um hvort ég reyni að koma henni að víðar, 

s.s. á heimildamyndahátíðina Skjaldborg eða í sýningu á RUV. 

 

 

 

 

 

 

 



5. Niðurstöður og lokaorð  

Ég hóf þetta ferðalag með því að spyrja nokkurra spurninga bæði varðandi eðli garngraffs og 

eðli kvikmyndarinnar sem miðils. Eftir að hafa skoðað hvaðan garngraff á  rætur sínar að 

rekja og öðlast betri skilning á þessari götulist komst ég enn betur að því hversu mikilvæg 

götulist á borð við garngraff er sem tjáningaraðferð. Þrátt fyrir að sumir sjái aðeins fallega 

skreytingu með garni gera sér aðrir grein fyrir að með því að endurheimta hannyrðir sem 

hluta af hversdagslífi sínu og   konur geta verið stoltar af færist kvennabaráttan einu skrefi 

framar. Með því að færa garnið út á götur borgarinnar eru konur jafnt sem karlar einnig að 

benda á að þau vilja taka þátt í borgarskipulagi sínu. Hafa áhrif á nærumhverfi sitt ásamt því 

að minna á mikilvægi sjónarhorn kvenna í heiminum. Fræðilegur tilgangur myndarinnar er 

því einmitt þessi, að benda á hversu merkilegt framtak garngraff er þrátt fyrir sitt hljóðláta og 

mjúka yfirbragð.  

 Garngraff í Reykjavík er söguleg heimildamynd sem samkvæmt kenningum Bills 

Nichols fellur undir flokkana gjörningamynd og athugunarmynd vegna þess að reynt er að 

skýra umfjöllunarefnið með viðtölum þar sem viðburðirnir eru settir í víðara samhengi, bæði 

þjóðfélagslegt og pólitískt og viðmælendur lýsa upplifunum sínum. Í gjörninga-

heimildamyndum er áhorfandinn ávarpaður beint en fær samt svigrúm til að túlka það sem 

fyrir augum ber á sjálfstæðan hátt. Garngraff í Reykjavík er einnig athugunarmynd því að 

kaflar hennar eru teknir upp með svokallaðri „flugu á vegg“ aðferð.  

 Ég tel að kvikmyndaformið sé best til þess fallið að miðla garngraffi vegna þess hve 

sjónrænt það er og hvernig það leyfir tilfinningum að njóta sín. Upplifunin er sett í fyrsta sæti 

á kostnað staðreynda þrátt fyrir að hægt sé að koma miklum upplýsingum á framfæri. Einnig 

gæti vefur verið góður miðill að mínu mati til að miðla götulist af þessu tagi. Vefur býður upp 

á ótal möguleika í framsetningu, s.s. með myndböndum, hljóði, ljósmyndum og texta.  

 Með gerð þessarar heimildamyndar hef ég lært alveg ótalmargt og tel mig betur í 

stakk búin að takast á við ný miðlunarverkefni. Einnig hef ég öðlast nýja sýn á götulistina 

garngraff því prjón er ekki bara nytjalist heldur líka efniviður í list sem bæði fegrar og ögrar.  

VIÐAUKAR 

 

I VERKEFNADAGBÓK 

Ég var því miður misdugleg við að færa inn í dagbókina og byrjaði ekki að skrifa í hana alveg 

strax. Dagbókin var á þennan veg: 

4.-9. júní.  Tala enn og aftur við Eggert um verkefnið mitt. Ferlið er búið að vera langt. Við 

erum að velta því fyrir okkur hvort við Emilía getum verið tvær að vinna verkefnið. Hitti líka 

Emilíu og ræddi málið. Við Emilía ákveðum að þetta gangi ekki upp og ég sendi Eggerti póst.  

Hafði samband við Lindu og aðra í graffhópi til að fá samþykki. Þeim leist vel á. Emilía er  

alveg sátt við þetta en vonandi tekur hún þátt í styrkumsókn og vinnslu 

framhaldsmyndarinnar. 

11.-15. júní. Finn til heimildir og byrja að lesa mér til um garngraff. Panta bækur á netinu.  

Bý til verkáætlun.  

18.-22.júní. Hef samband við Gretti út af kameru og hvernig þeim málum verður háttað í 

sumar.  Tala einnig við Valgerði og fæ lykil.  Sendi verkáætlun. Byrja að plana viðtöl og 

undirbúa tökur. Les mér til um kvikmyndagerð, handritagerð o.fl. 

25.-29. júní.  Næ í kameru til Grettis og byrja að skjóta bi-roll. Æfi mig á kameru og hljóð. 

Held áfram að lesa og plana handrit.  

2.-6. júlí.  Hitti Höllu Kristínu. Hvernig á myndin að vera? Er aðeins byrjuð að skjóta prufur. 

Skaut graff á Vesturgötu í gær og gangstétt. Er að pæla í myndatöku og strúktúr. Held áfram 

að skrifa upp gróf handrit til að átta mig á hvernig ég vil hafa myndina. Hver er stemningin? 

Horfi á heimildamyndir. Hef samband við viðmælendur. 

9.-13 júlí.  Fékk loks lykil að HMM herbergi á föstudag. Fór á mánudag til að skrá mig í 

herbergi. Bjó líka til skjal á facebook síðu HMM. Er líka búin að fá vilyrði frá Berglindi 

Helgadóttur um að hjálpa mér. Les texta og hef samband við Lindu. Hún er til í að koma í 

viðtal. Fór og tók upp hjá Lindu – garnið sem hún fékk og tók stutt viðtal við hana. Stelpurnar 

hennar voru heima og við fórum út á stétt til að nota birtuna.  

16.-22. júlí. Æfði mig í Final Cut. Las greinar. Skrifaði handrit. Hafði samband við Lindu út 

af fundi í næstu viku. Tók upp fund Lindu við umboðsmann strætó hjá Hvíta húsinu 

(markaðsmann strætó). Fylgist með viðbrögðum á facebook.  

23.-27. Júlí. Undirbjó upptöku á fundi R U Y í Hafnarfirði. Fór á  staðinn og tók út hvort ég 

þyrfti að koma með ljós. Eigendur búðarinnar reyndust mjög hjálplegir og lánuðu mér kastara 

og voru til í að breyta ljósum og setja perur þar sem þurfti. Keypti fleiri spólur. Æfði mig í 

Final Cut.  



Fékk kameru. Undirbjó spurningar og vinkla sem mig langaði að ná. Berglind Helgadótttir 

kom með mér og hjálpaði mér að taka upp hljóðið.  

  

30.júlí -3.ágúst. Hitti Lindu 1. ágúst og við fórum að mæla strætó og teikna upp strætó. Hef 

verið að vinna efni fyrir Contemporary.is, bæði að hjálpa við að taka upp á kameru, hljóð og 

aðallega að klippa efnið. Það hefur verið mjög lærdómsfullt. Ég var á tímabili í vafa hvort ég 

ætti frekar að nota Final Cut pro 10 því Berglind Helgadóttir mælti með því en svo ákvað ég 

að nota hitt forritið því Halla Kristín vildi það frekar.  

6.-10. ágúst. Ég ætlaði að byrja að setja efnið inn. Hef verið að vinna í HMM herbergi að 

verkefninu Contemporary.is og hef lært mikið á þvi að vinna í Final Cut. Í herberginu eru 

nýjar tölvur og komst ég til að byrja með að því að firewire-snúran sem ég notaði í tölvurnar í 

herbergi blaða- og fréttamennsku passaði ekki í tölvuna. Eftir að hafa leitað ráða hjá Gretti og 

fleiri sérfræðingum komst ég að því að til er nýrri týpa af firewire sem sennilega myndi 

passa. Háskólinn átti ekki slíka snúru svo að ég fór í leiðangur að leita að snúru og fann slíka 

í verslun.  Hún var ekki ódýr. Ég fór þá enn á ný að reyna við að koma efninu inn, frekar 

örugg með mig en allt kom fyrir ekki, forritið fann ekki myndavélina. Ég prófaði ýmsar 

stillingar og fékk að lokum Gretti á ný til að koma og aðstoða mig. Hann fann ekki heldur út 

úr þessu svo ég fór að lokum á ný í herbergi blaða- og fréttamennsku og setti efnið inn þar. 

Flutti það sem með mér á flakkara yfir i Hmm herbergi, aðeins smeik um að þetta myndi ekki 

ganga því að forritið þar er pro en ekki express. Efnið komst inn með glæsibrag án 

vandkvæða. Mér var sagt að ég myndi lenda í vandræðum ef ég tæki efnið ekki inn í gegnum 

Final Cut og valdi því þessa leið. Halla Kristín var enn út úr bænum svo ég vildi ekki vera að 

hringja í hana.  

11. ágúst. Tók upp þegar Linda graffaði á Gay pride. Þegar ég ætlaði að skila vélinni daginn 

eftir sýndi hún engin viðbrögð. Mögulega er eitthvað sambandsleysi. Vélin var nýkomin úr 

viðgerð. Ég skilaði henni inn til Grettis með hnút í maganum.  

13.-17. ágúst. Ég set inn meira efni og flokka það og byrja að klippa. Á föstudag undirbý ég 

tökur um kvöldið. Er búin að ákveða spurningar sem ég ætla að fá að spyrja stelpurnar. Ég 

hef fylgst með á facebook og margar ætla að mæta og graffa. Lýsingin var fín þegar ég fór 

síðast að taka upp í strætó svo ég ætla að halda mig við hana.  

Tökur gengu nokkuð brösulega. Þetta tók alls 8 klst. og mér fannst erfitt að finna áhugavert 

efni. Tók helling en mikið af því er ekki beint nothæft. Þetta er svoldið hægt og ég er hrædd 

um að þetta sé ekki nógu áhugavert. Er í smá stressi. Tók líka upp smá stemningu á 

Menningarnótt. Set það mögulega með. Tók líka strætó á Menningarnótt en fannst mjög erfitt 

að taka upp þá. Fólk ekki mjög til í að vera með og svo var mjög troðið í strætó. Var að frétta 

að Ruv ætli að taka viðtal við Lindu í strætó. Ætla að athuga hvort ég geti fengið að nota það 

í myndina. Er mikið að pæla í hvort ég þurfi að breyta allri uppsetningunni á myndinni. Nota 

meira gamalt efni. Finnst myndin ekki geta orðið 24 mínútur með þetta efni sem ég er með. 



RUV vill láta mig fá efni og bað mig um efni frá uppsetningunni í staðinn. Ég varð að 

sjálfsögðu við því en smá stressuð því ég var óörugg með mig og efnið. Brynja hjá RUV var 

hæstánægð með efnið og ég auðvitað ennþá ánægðari. 

20.-24. ágúst. Hef verið að klippa efnið saman og er ekki ánægð. Hitti Höllu Kristínu á 

miðvikudag og hún segir mér að þetta sé ekki nógu gott. Ég er sammála. Ég þarf að breyta 

um fókus. Ég ætla að breyta myndinni í viðtalsmynd.  Hef  samband við fleiri viðmælendur út 

af viðtölum. Horfi á enn fleiri heimildamyndir og velti fyrir mér strúktúr og stemningu.  Fer í 

leiðangur að finna staðsetningu fyrir viðtölin og tek upp bi-roll.  

26.-31. ágúst. Tek upp viðtöl við Lindu og Tinnu. Það gengur vel þrátt fyrir smá rok. Ég valdi 

samt að vera úti því mér finnst það henta stemningunni í myndinni. Birtan var fín. Berglind er 

því miður farin út úr bænum og ég er frekar stressuð út af því. Get líklega ekki tekið viðtal 

við hana fyrr en á laugardag. 

27.-31. ágúst. Set inn efni og byrja að klippa Tinnu og Lindu inn. Það er svoldið erfitt að 

klippa þegar ég er ekki komin með öll viðtölin en ég geri mitt besta. Fer að spá í tónlist. Er 

búin að tala við Þór um að hjálpa mér. Hann ætlar að hjálpa mér að velja tónlist.Tek upp 

meiri bi-roll. Sendi póst á þá sem ætluðu að lána mér myndir en hafa ekki svarað.  

2. september. Tek upp viðtal við Berglindi. Lenti að sjálfsögðu í veseni út af staðsetningu og 

roki. Á sólríkum sunnudagsmorgni er bærinn fullur af æpandi börnum og fullorðnum og 

flugvélum á sveimi yfir Reykjavík. Klippi eins og vindurinn því ég var að komast að því að 

skiladagur er 5. september en ekki 7. september.  

 

 

 

 

 

 

 

 

 

 

 

 



 

 

II VIÐMÆLENDUR 

 

Berglind Inga Guðmundsdóttir skrifaði BA-ritgerð í þjóðfræði sem nefndist Garn á götum 

úti, Handverk í götulist. Hún hefur haldið fyrirlestra um garngraff og er einlæg 

áhugamanneskja um garngraff. Hún hefur graffað ein og sér, bæði í Reykjavík og á 

landsbyggðinni, og með Reykjavik Underground Yarnstormers.  

 

Ilmur Dögg Gísladóttir er verkefnastjóri hjá Norræna húsinu. Hún skipulagði 

menningarviðburðinn Lykkjur: norræn prjónalist sem haldinn var í Norræna húsinu árið 

2010. Ilmur hefur notað garngraff til kynningar á viðburðum í Norræna húsinu auk þess sem 

hún garngraffar stundum sjálf. Meðal þátttakenda í Lykkjum voru sænsku stúlkurnar í 

hópnum Masquerade sem er þekktur fyrir garngraff sitt. Þær héldu vinnustofu þar sem þær 

kenndu garngraff og í framhaldi gröffuðu þær víða um borgina og sýndu myndir af því á  

vefsíðu sinni www.masquerade.se. (1) 

 

Linda Björk Eiríksdóttir er upphafskona Reykjavik Underground Yarnstormers og einlæg 

graffáhugakona. Hún skipulagði graff á nokkrum styttum borgarinnar í febrúar 2012 og graff 

í strætó á Menningarnótt í ágúst 2012. Hún hefur einnig graffað ein síns liðs. 

 

Tinna Þórudóttir Þorvaldsdóttir er höfundur bókarinnar Þóra  - heklbók sem kom út í lok 

árs 2011. Í bókinni hvetur Tinna lesendur til að nýta prjón- og heklfestuprufur til „ullargraffs“ 

eins og hún kallar garngraff. Tinna hefur graffað með garni bæði ein og sér og með öðrum og 

vakti meðal annars athygli sumarið 2011 fyrir að garngraffa tré við Lækjargötu og fyrir að 

garngraffa tré við Ásmundarsafn sumarið 2012 ásamt Auði Alfífu Ketilsdóttur.   

 

 



 

 

III SPURNINGAR FYRIR VIÐMÆLENDUR 

 

Hvernig kynntist þú garngraffi? 

Hefurðu graffað mikið? Hvar? 

Hverjir graffa? 

Af hverju graffar þú? Hverju viltu koma á framfæri? 

Heldurðu að það skili árangri? 

Hvaða viðbrögð hefurðu fengið? 

Er mikilvægt að gera þetta í laumi? En í hóp? 

Hversu lengi fær það að hanga uppi?   Skiptir það máli?  

Er mikilvægt að tagga verkið? 

Skiptir staðsetningin máli? 

Hversu mikilvægt er að deila því á netinu? 

Hvað aðgreinir garngraff frá venjulegu graffi? 

Snýst þetta um að vera með, taka þátt í að móta samfélagið?  

Er verið að gera borgina heimilislegri? 

Líturðu á prjónagraff sem list? 

Er þetta sérkvenlegt fyrirbæri?  

Tengir þú prjónagraff við femínisma?    

Hvert var upphaf garngraffs? 

Er þetta ádeila á fjöldaframleiðslu? 

Hvernig tengjast aktívismi og handverk 

Ætlarðu að halda áfram að graffa? 

 



  

 


